
Herria, hezkuntza, curriculuma 

IGOR ELORTZA ETA IGOR ARROYO 

Udalbiltzako Hezkuntza arduraduna Euskal Curriculumerako arduraduna.

 Euskal Curriculuma sortzeko prozesua aurrera doa. Duela lau urte aldarrikapen hutsa zena errealitatean gauzatzen ari da. Udalbiltzak, Ikastolen Konfederazioak eta Sortzen-Ikasbatuaz-ek abian jarri zuten elur bola handituz eta handituz joan da tai gabe lau urte hauetan. Handituz joan da, lehenik eta behin, gaiak hezkuntza komunitatean nahiz jendartean lortu duen oihartzunari dagokionez eta, ildo horretan, 2005. urteko Nazio Eztabaidan lehentasunen artean kokatu izana ez da kasualitatearen fruitu. Handituz joan da, bigarrenik, egitasmoan modu batean edo bestean parte hartzen ari diren eragileei dagokienez: Eskola Kristauak, Euzko Ikastola Batza, Biga Bai, EHIGE, Eusko Jaurlaritzako Hezkuntza Saila... 

Prozesu konplexua izaten ari da, eta hezkuntza arloan ari denari ere kosta egingo zaio elementu guztiak behar bezala kokatzea. Ez dira gutxi, era berean, egon diren kontraesanak nahiz eztabaidak. Iritzi artikulu honen bidez, puzzle guztiaren azalpena egin nahi dugu eta puzzle horretan Udalbiltzak jarriko duen piezaren berri eman. 
Euskal Curriculumaren puzzlea 

Gogora dezagun zein den Euskal Curriculumaren oinarrian dagoen galdera: «Zeintzuk dira, derrigorrezko hezkuntza bukatzean, Euskal Herriko ikastetxe batean ikasten ari den 16 urteko gazteak, gutxienez ezagutu behar dituen kontzeptuak, lortu behar dituen trebetasunak eta bereganatu behar dituen balioak?» 

Orain arte ez dugu izan, Euskal Herrian, galdera horien erantzun bateraturik. Badira curriculumaren ildoan lan eskerga egin duten irakasle, herritar nahiz ikastetxe, baina ez dago Euskal Herri osoko ikastetxeetarako baliagarria litzatekeen erreferentzia pedagogiko komunik. Ez dago Euskal Curriculumik. 
Egoera horren arrazoia argia da: Euskal Herriak ez du hezkuntza sistema propiorik. Bi hezkuntza sistema daude indarrean gure lurraldean, Espainiakoa eta Frantziakoa. Lehenengoaren kasuan, hainbat hezkuntza eskumen kudeatzeko bi egitura administratibo sortu dira azken hogei urteetan, EAEko eta NFEko hezkuntza administrazioak. Baina hezkuntza sistemaren ardatzak Madrilen eta Parisen finkatzen dira. 

Horren froga berria ikusteko parada izan dugu LOE Espainiako hezkuntza lege berriarekin. Berriro ere, Madrilen onartutako lege baten bidez, Euskal Herriko lau herrialdetako hezkuntza errealitatea birdefinitu egin da. Curriculumari dagokionez, estatuak hemen garatuko den curriculumaren %55 zehazteko eskubidea gorde du beretzat berriro ere. Orain, EAEko eta NFEko Gobernuek curriculum dekretuak egin beharko dituzte, %55 hori aintzat hartu eta beste %45ekin osatuz. 
Udalbiltzarentzat funtsezko erronka da Euskal Curriculuma sortzea. Izan ere, hizkuntzarekin batera, curriculuma da hezkuntza sistema bat definitzen duen elementu garrantzitsuena. Eta, horregatik, Euskal Curriculuma sortu eta aplikatzea da hezkuntza sistema nazionala eskuratzeko igo behar dugun eskaileraren hurrengo maila. Horretan ari gara. 
Ildo horretan, bi eztabaidari aurre egin behar diogu hurrengo hilabeteetan. Lehenik eta behin, euskaldunok zer-nolako curriculuma nahi dugun erabaki behar dugu. Bigarrenik, definitu dugun curriculum hori nola aplika dezakegun eztabaidatu beharko dugu, kontuan hartuz, zoritxarrez, Espainiako eta Frantziako curriculumak derrigorrezkoak direla gure herrian. Formulak aurkitu beharko dira, historian zehar geure hezkuntza eredua garatzeko formulak aurkitzeko gai izan garen bezala, baita egungoak baino baldintza objektibo kaskarragoetan ere (adibide bat jartzearren, 36ko gerra ostean etxez etxe ireki ziren eskola klandestinoak). 

Edozein modutan ere, Udalbiltzarentzat funtsezkoa da bi eztabaida horiek bereiztea. Izan ere, biak nahastu eta «egungo egoeran aplika dezakegun Euskal Curriculuma» zehaztuko bagenu, hutsegite bikoitza egingo genuke: lehenengoa, Espainian edo Frantzian dauden curriculum aldaketen menpe egongo zen Curriculuma izango litzateke, garapen estrategiko mugatua izango lukeena; bigarrena, Euskal Curriculumaren garapenean (eta Espainia edo Frantziakoarekiko desobedientzia planteamenduetan) ausartago jokatu nahi duten ikastetxeei horretarako aukera kenduko genieke. 
Hortaz, egin dezagun Euskal Curriculuma, alegia, Euskal Herri osorako baliagarria izango den erreferentzia pedagogiko buruaskia (guk erabakia, guk sortua); eta egin ditzagun horren aplikaziorako planteamendu taktiko eraginkorrak, izan administrazio autonomikoen curriculum dekretuen bidez, izan ikastetxeko curriculum egitasmoen bidez. 
Herritarren ekarpenaren pieza 

Esan dugun bezala, hurrengo hilabeteetan Euskal Curriculuma eztabaidagai jarriko da. Alde batetik, ikastetxeko titularrak diren edo ikastetxeetan parte hartzen duten eragileek (Ikastolen Konfederazioa, EIB, Eskola Kristauak; sare publikoan, Sortzen-Ikasbatuaz, EHIGE, EAEko Hezkuntza Saila) curriculumaren inguruko eztabaida bultzatuko dute ikasle, irakasle eta gurasoen artean. Beste alde batetik, Udalbiltzak herritarren eta herri eragileen arteko eztabaida bultzatzeko hartu zuen konpromisoa beteko du. 

Berriro ere herritarren eta herri eragileen ekarpenaren garrantzia azpimarratu nahi dugu. Izan ere, curriculumaren eztabaidaren atzean, honako galdera hauek daude: zer-nolako pertsonak hezi nahi ditugu Euskal Herrian? Zer-nolako balioak bultzatu nahi dugu? Zer-nolako Euskal Herria sortu nahi dugu? 

Herri honek oso garbi izan du, bere historia modernoan, hezkuntza euskalduna bultzatu beharra zegoela. Eta Herri osoa aritu da hezkuntza egitasmo euskaldunak bultzatzeko lanean buru-belarri, sare publikoan ahal zenean, sare publikotik kanpo behar zenean. Horri esker, izugarrizko aurrerapausoak eman ditugu euskarazko irakaskuntzaren garapenean, eta estatuen printzipioen arabera onargarriak ez liratekeen konkistak egin ditugu. 
Baina hezkuntza euskaraz jasotzea eta hezkuntza euskalduna jasotzea ez da gauza bera. Aurrerantzean, euskarazko irakaskuntza hedatzeko lanean jarraitu beharra dago, besteak beste hizkuntza ereduen politika gaindituz eta unibertsitate eremuan ere egitasmo euskaldunak landuz. Baina, horrekin batera, lehen aipatutako galderei eutsi behar diegu: zer- nolako Euskal Herria sortu nahi dugu? 

Herri eragileek zeresan handia dute eztabaida horretan. Izan ere, herri eragileak dira, nor bere eremutik, herri proiektua definitzen eta lantzen ari direnak. Herri eragileak dira, etengabeko aldaketan dagoen mundu eta jendarte honetan, aldaketa horien aurrean erreakzionatzeko gaitasuna daukatenak. Eta herri eragileek izan behar dute, hortaz, hezkuntzak bermatu beharreko ezagutza, abilezia eta batez ere balioetan ekarpen handia egin behar dutenak. Ildo horretan, herri eragileak egiten ari diren ekarpenak bildu eta Euskal Curriculuma sortzeko egitasmoan txertatzea da Udalbiltzaren konpromisoa. 
Baina herri eragileen papera ez da hor amaitzen. Izan ere, kontuan hartu behar dugu eskola biharko Euskal Herri hori sortzeko elementu bat besterik ez dela. Elementu garrantzitsua, baina ez bakarra. Ez dezagun ahaztu: egungo gazteek urtean denbora bera igarotzen dute telebistaren aurrean eta ikasgelan. Horregatik, ezin diogu eskolari eskatu egun ditugun arazo guztiak konpon ditzan. Guztiok inplikatu behar dugu jendarte berri baten sorreran, justizian eta askatasunean oinarritutako jendartea: eskola, familiak, herri eragileak, komunikabideak... 
Herriaren eta eskolaren arteko lotura hori, beraz, guztiz beharrezkoa da, aipatutako bi maila horietan: Euskal Curriculumaren definizioan, batetik; eta Euskal Curriculumaren garapenean, bestetik. Zorionez, herri eragile gehienak ildo horretan ari dira lanean. Herri eragileak beren funtzio hezitzailearen jakitun dira eta horietako askok hezkuntza egitasmoak sustatzen ari dira, bai eskoletako programetan zuzenean parte hartuz, bai eskolaz kanpoko ekintzen bidez, baita hezkuntza ez-formalaren alorrean ere. 
Hilak 28, jardunaldiak Kursaalean 

Herritarren ekarpena biltzeko prozesuari mugarria jarriko diogu urtarrilaren 28an, Donostiako Kursaalean egingo diren jardunaldietan. Herritar guztiak daude gonbidatuak, izan hezkuntza komunitateko kide, izan herri eragile batekoak, izan gai honekiko interesa daukan pertsona. Jardunaldietan, afera hauek guztiak izango dugu eztabaidagai: Nolako curriculuma behar dugu ekologiaren ikuspegitik? Eta ikuspegi feministatik? Zer paper bete dezakete komunikabideek belaunaldi berrien heziketa prozesuan? Afera horiek eta askoz gehiago. Esan dezakegu hezkuntza ereduaren inguruko eztabaida herritar handiena izango dela Donostiakoa. Eta, neurri batean, herri honen eraikuntza prozesuaren heldutasunaren seinale ere izango da. Curriculuma sortzen, hezkuntza eredu propioa zehazten, Herria egiten ari gara eta.
